
  
 

 

 

  

KUALA LUMPUR, 3 Mei 2026 – Sempena sambutan ulang tahunnya 

yang ke-60, MARA menzahirkan penghargaan kepada pelbagai 

kementerian, agensi kerajaan serta rakan industri yang menyokong 

serta memainkan peranan penting dalam  melahirkan ratusan ribu 

pelajar cemerlang yang kini menjadi nadi kepada pelbagai sektor dan 

lapangan kerjaya di negara ini malahan turut membangunkan ramai 

tokoh profesional dan usahawan teknokrat.  

 

Sambutan itu menghimpunkan rakan-rakan kementerian, agensi-

agensi kerajaan serta pemain industri yang telah memberi sokongan 

dan Kerjasama teguh terhadap inisiatif yang dilaksanakan MARA ke 

arah pembangunan kaum bumiputera dan mengukuhkan perjalanan 

MARA selama enam (6) dekad ini. 

 

Timbalan Perdana Menteri, Datuk Seri Dr. Ahmad Zahid Hamidi 

berkata, hubungan yang baik antara MARA dan rakan industri perlu 

diteruskan dalam perjuangan membangunkan Bumiputera untuk 

tempoh 40 tahun ke hadapan yang tentunya menjanjikan seribu satu 

cabaran. 

 

Malahan dunia hari ini sedang berhadapan dengan krisis perang Asia 

Barat yang kesannnya telah mula dirasai. Justeru, Ahmad Zahid 

menyarankan agar kerajaan dan pihak industri perlu bergerak sebagai 

satu ekosistem nasional yang saling melengkapi, saling memperkukuh 

dan saling memacu pertumbuhan serta mengambil pendekatan lebih 

proaktif dalam menguruskan krisis ini dan berperanan sebagai 

pemudah cara. 

Meraikan ulang tahun penubuhannya, Ahmad Zahid bangga dengan 

pencapaian MARA yang secara konsisten menunjukkan 

kecemerlangan dalam pembangunan masyarakat bumiputera hasil 

sokongan pelbagai pihak. 

 

Bagi menghargai kerjasama rakan-rakan industri yang telah melakar 

kejayaan MARA sepanjang enam (6) dekad, MARA berbesar hati untuk 

menyampaikan Anugerah Persada MARA melalui (7) kategori iaitu 

kepada Malaysian International Shipping Corporation (MISC) -Rakan 

Strategik GLC, The Entrepreneurship Development Institute of India 

(EDII) – Rakan Strategik Global, Gading Kencana Sdn Bhd – Rakan 

Strategik PKS, MUAFAKAT MARA Malaysia – Lestari Impak Sosial, 

OISCA International Lestari Impak Sosial. 

 

MARA turut menghargai Tan Sri Shamsul Azri bin Abu Bakar, Ketua 

Setiausaha Negara sebagai Legasi Ikon Alumni MARA. Beliau 

merupakan alumni MRSM Muar yang mempunyai hubungan erat 

dengan ekosistem MARA serta aktif memacu transformasi pendidikan 

MRSM. 

 

Pada Majlis yang bersejarah ini, MARA turut menyampaikan Anugerah 

Amanah Rakyat kepada Petroliam Nasional Berhad (Petronas) yang 

mempunyai hubungan yang konsisten dan berterusan merentasi 

pelbagai sektor dan dimensi pembangunan. Antara program yang 

dibangunkan bersama adalah Program Pembangunan Usahawan 

Automotif MARA Petronas (PUMP), Pembangunan kampus MRSM 

Bintulu dan Ranau serta Program Mobiliti – Cross Fertilization Program  

Untuk rekod, MARA telah berjaya memeterai lebih daripada 60 

kerjasama strategik bersama pelbagai agensi awam dan swasta 

sepanjang lima (5) hari Karnival Hari MARA berlangsung. Kerjasama 

ini merupakan komitmen berterusan dalam memperkukuh 

penyampaian mandat kepada kumpulan sasar khususnya kumpulan 

bumiputera. 

 

- TAMAT -  


